
اَلْحَمْدُ لِلَّهِ الَّذِي أَوْجَبَ عَلَى عِبَادِهِ اِصْلاَحَ اْلأُمَّةِ فِي كُلِّ زَمَانٍ وَمَكَانٍ. أَشْهَدُ أَنْ لاَ إِلَهَ إِلاَّ اللهُ وَحْدَهُ لاَ شَرِيكَ لَهُ، أَعْطَى اْلأَجْرَ لِمَنْ أَحْسَنَ، وَأَشْهَدُ أَنَّ سَيِّدَناَ مُحَمَّدًا عَبْدُهُ وَرَسُولُهُ، أُسْوَةٌ حَسَنَةٌ  لِكُلِّ اِنْسَانٍ، اَللَّهُمَّ صَلِّ وَسَلِّمْ عَلَى سَيِّدِنَا مُحَمَّدٍ وَعَلَى آلِهِ وَأَصْحَابِهِ مُجَاهِدِي الْحَقِّ وَمُحَارِبِي الْبُطْلاَنِ.

أَمَّا بَعْـدُ ،   فَيَا أَيُّهَا  النَّاسُ   اِتَّقُوا اللهَ   ،  وَأُوصِيكُمْ  وَنَفْسِي  بِتَقْوَى  اللهِ  فَقَدْ فَازَ الْمُتَّقُونَ  .
Marilah kita sama-sama melaksanakan tanggungjawab kita sebagai khalifah Allah di bumi ini dengan meningkatkan ketaqwaan dan keimanan kita kepadaNya. Semoga, Insya Allah, kita akan termasuk di dalam golongan hamba-hamba Allah yang diterangkan di dalam surah At-Talaq, ayat 2-3, yang berbunyi:

وَمَنْ يَتَّقِ اللَّهَ يَجْعَلْ لَهُ مَخْرَجًا. وَيَرْزُقْهُ مِنْ حَيْثُ لاَ يَحْتَسِبُ.
Ertinya: Barang siapa yang bertaqwa kepada Allah, nescaya Dia akan mengadakan baginya jalan keluar. Dan memberinya rezki dari arah yang tidak disangka-sangka.

Sidang Jumaat yang berbahagia,

Umat manusia sejak dari dulu lagi sudah dibebankan dengan tanggungjawab-tanggungjawab. Tanggungjawab pada diri sendiri,  agama, keluarga dan masyarakat sekeliling. Mahu tak mahu, kita harus melaksanakan tanggungjawab-tanggungjawab kita ini. Perlaksanaan tanggungjawab ini adalah menjadi kewajipan bagi kita di dunia ini kerana di akhirat nanti kita pula bertanggungjawab di depan Allah akan perbuatan-perbuatan yang telah kita lakukan sepanjang hayat kita semasa di dunia. Maka apakah agaknya jawapan yang hendak kita berikan jika sekarang ini kita masih leka dengan buaian dunia serta isinya?

Hadirin yang dirahmati Allah, 

Ketahuilah bahawa antara peringkat umur yang paling mencabar, ialah peringkat alam remaja. Itulah zaman kekuatan manusia yang sepatutnya digunakan untuk memanfaatkan kehidupannya dan kehidupan alam sekelilingnya. Ini telah dinyatakan oleh Rasulullah s.a.w sendiri dalam hadithnya yang bermaksud:

Rebutlah lima sebelum lima; masa muda mu sebelum tua mu, masa sihat mu sebelum sakit mu, masa kekayaan mu sebelum kefakiran mu, masa lapang mu sebelum kesibukan mu dan masa hidup mu sebelum mati mu.

Perkara yang paling awal sekali yang disebut oleh Rasulullah s.a.w ialah memanfaatkan masa muda sebelum tua. Jika kita fikirkan, masa muda inilah, masa yang paling sesuai untuk kita memulakan langkah, mencorak kehidupan kita dan masyarakat. Pada peringkat inilah, kita mempunyai banyak masa dan tenaga. Alangkah baiknya jika pemuda pemudi kita menyedari akan hakikat ini. Menyumbang khidmat pada negara adalah menjadi tuntutan agama. Kita singkap kembali sejarah pada zaman Rasulullah s.a.w, di mana para pemuda dan pemudi di masa itu aktif menyumbangkan khidmat mereka untuk Islam yang sekali gus membina masyarakat yang makmur dalam negara itu. Contoh-contoh yang ditunjukkan oleh Saiyidina Ali ibn Abi Talib, Bilal ibn Rabah, Ammar ibn Yasir dan lain-lain lagi. Mereka adalah pemuda yang mendukung da’wah Islamiah pada masa itu, berusaha sedaya upaya untuk kemenangan Islam dan pembangunan masyarakat. Begitu juga dengan Saiyidatuna Aisyah, Asma’, Fatimah dan Ummu Salamah yang juga turut memberikan sumbangan pada masyarakat Islam pada masa itu, terutamanya pada golongan wanita. Mereka itulah generasi anak muda Islam yang terpuji akhlaknya, yang telah nyata cintanya pada Islam dan Rasulullah s.a.w. Maka janganlah kita sangka bahawa manusia hanya perlu menguruskan dirinya sendiri, cukup dengan ibadah yang dilakukan siang dan malam hari. Ketahuilah, saudara-saudara sekelian, bahawa berkhidmat untuk kemaslahatan negara adalah menjadi tanggungjawab kita juga.

Kaum Muslimin rahimakumullah,

Seperti yang dijelaskan tadi, pemuda pemudi sebenarnya adalah menjadi harapan negara. Rosak mereka, rosaklah negara. Adalah menjadi kewajipan bagi kita untuk mendidik mereka ke arah kehidupan yang sihat, mendidik mereka supaya menjadi pemuda pemudi yang berakhlak tinggi, yang bangga dengan agama Islam yang dianuti. Tetapi dewasa ini, perkara sebaliknya berlaku. Apa yang kita lihat sekarang ini, kelalaian sesetengah remaja semakin mengerikan. Mereka bukan mengurangkan masalah negara, sebaliknya, menambahkan lagi. Kita lihat keruntuhan akhlak yang semakin menjadi-jadi di kalangan remaja kita. Mereka sanggup bersengkang mata hingga ke subuh hari hanya untuk menghabiskan masa dengan kawan-kawan.  Meminum arak sudah menjadi perkara biasa, menghisab dadah, berpoya-poya antara lelaki dan perempuan tanpa ada rasa segan dan silu, masuk disko, keluar disko, bila mereka bosan, mereka akan pergi ke tempat-tempat yang penuh dengan kemungkaran seperti kelab-kelab malam, tukar angin kononnya, padahal tempat-tempat inilah yang merosakkan diri remaja itu sendiri! Mereka merosakkan kesihatan mereka, peribadi mereka, keluarga mereka dan masyarakat! Dan yang lebih menyedihkan lagi, apabila  kebanyakan yang terlibat adalah anak Melayu Islam, yang merupakan golongan minoriti di Singapura. Di manakah hilangnya akal fikiran mereka? Sanggupkah mereka digelar sebagai kutu masyarakat? Siapakah yang bersalah di sini? Diri mereka sendiri, keluarga atau masyarakat? 

Sebenarnya, masing-masing di antara kita perlu memainkan peranan dalam menangani masalah ini. Di rumah, misalnya, ibu bapalah yang memainkan peranan, menyedarkan anak-anak akan kewajipan mereka melalui nasihat, teguran, menunjukkan contoh yang baik serta  memberikan mereka pendidikan duniawi dan ukhrawi.  Dalam pergaulan misalnya, kita boleh mengingatkan sahabat kita akan akibat dari melampaui batas-batas agama. Peranan masyarakat pula, sepatutnya kita cuba elakkan dari menggalakkan individu-individu terpengaruh dengan apa yang tersiar melalui majalah-majalah yang berunsur tidak sihat, meneliti rancangan hiburan yang tersiar di kaca t.v dan memastikan buruk baiknya pesta-pesta yang dianjurkan, sebab ianya, tanpa disedari, sedikit sebanyak meninggalkan kesan negatif dalam jiwa masyarakat, terutama sekali golongan remaja, jika apa yang disebarkan membawa kepada pengeliruan.

Sidang Jumaat yang dirahmati Allah,

Kita tidak dapat memisahkan ilmu dari kehidupan kita. Ilmu merupakan asset yang terpenting dalam mencorak kehidupan seseorang itu. Tidak cukup hanya dengan banyak beribadah tanpa diiringi dengan ilmu pengetahuan, sebab ibadah tanpa ilmu,  juga boleh membawa kepada kesesatan. Dengan ilmu, seseorang itu dapat membezakan buruk baiknya sesuatu perkara. Dihiasi lagi dengan akhlak yang mulia, pemuda pemudi dapat menyampaikan da’wah pada masyarakat. Firman Allah s.w.t dalam surah An-Nahl, ayat 125, yang berbunyi:

ادْعُ إِلَى سَبِيلِ رَبِّكَ بِالْحِكْمَةِ وَالْمَوْعِظَةِ الْحَسَنَةِ وَجَادِلْهُمْ بِالَّتِي هِيَ أَحْسَنُ ، إِنَّ رَبَّكَ هُوَ أَعْلَمُ بِمَنْ ضَلَّ عَنْ سَبِيلِهِ وَهُوَ أَعْلَمُ بِالْمُهْتَدِينَ.

Yang bermaksud: Serulah ke jalan Tuhanmu (wahai Muhammad) dengan hikmat kebijaksanaan dan nasihat pengajaran yang baik, dan berbahaslah dengan mereka (yang engkau serukan itu) dengan cara yang lebih baik; sesungguhnya Tuhanmu Dia lah jua yang lebih mengetahui akan orang yang sesat dari jalanNya, dan Dia lah jua yang lebih mengetahui akan orang-orang yang mendapat hidayah petunjuk.

Hanya dengan menunjukkan contoh yang baik, perkataan yang baik, pemuda pemudi kita boleh memberi satu kesan positif dalam membangunkan masyarakat dan negara. Itulah peranan yang patut dimainkan oleh pemuda pemudi kita di masa ini untuk membina masyarakat yang maju, yang sihat lahir dan batin, demi mengharumkan nama negara yang tercinta.

بَارَكَ الله لِي وَلَكُمْ فِي الْقُرْآنِ الْعَظِيمِ ، وَنَفَعَنِي وَإِيَّاكُمْ بِمَا فِيهِ مِنَ الآيَاتِ وَالِّذكْرِ الْحَكِيمِ ، وَتَقَبَّلَ مِنِّي وَمِنْكُمْ تِلاوَتَهُ إِنَّهُ هُوَ السَّمِيعُ الْعَلِيمُ ، أَقُولُ قَوْلِي هذَا وَأَسْتَغْفِرُ الله الْعَظِيمَ لِي وَلَكُمْ ، وَلِسَائِرِ الْمُسْلِمِينَ وَالْمُسْلِمَاتِ ، وَالْمُؤْمِنِينَ وَالْمُؤْمِنَاتِ ، فَاسْتَغْفِرُوهُ فَيَا فَوْزَ الْمُسْتَغْفِرِينَ وَيَا نَجَاةَ التَّائِبِينَ.

